
A REVISTA DO      CONCELLO DE CEDEIRA

Cedeira brilla nestas datas de 
Nadal, nas que a vila recibe 
a moita xente que está fóra 

e vén xunta a familia, así como 
visitantes que pasan aquí as festas 
ou acoden para realizar compras e 
gozar coa hostalería e as actividades 

de ocio. O Concello retomou este 
ano o campamento Concilia, que 
ofrece actividades polas mañás, 
e programou de novo un parque 
gratuíto de xogos e atraccións todas 
as tardes no Polideportivo, entre 
outras propostas.                         Páx. 2

Cedeira brilla para gozar en 
familia das festas de Nadal

Concello de
CedeiraEDITA:

Moreda Gil e José de Vigo 
mantiveron recentemente 
unha xuntanza co 

conselleiro de Sanidade, Julio 
García Comesaña, na que quedou 
pechado o acordo para a cesión dos 
terreos do novo Centro de Saúde de 
Cedeira. Finalmente, o Concello vai 
poñer a disposición da Consellería 
unha parcela dotacional cunha 
superficie urbanizable moito 
maior da inicialmente requirida 
-no Plan de Infraestruturas do 

Sergas establecíanse as necesidades 
en 2.000 m2-, dacordo co que 
suxeriron os técnicos en anteriores 
reunións. Así, o Concello está a 
realizar os trámites necesarios para 
ceder á Consellería 3.665 m2, dos 
que serán edificables 2.643,62 m2 

por planta -e poderían chegar a 
facerse catro, non en altura, senón 
soto, semisoto, baixo e primeiro-.   
O goberno local ocuparase tamén 
de urbanizar a contorna e crear un 
aparcadoiro.           Páx. 7

Luz verde definitiva para os 
terreos do Centro de Saúde

 ǿ O goberno local reuniuse 
coa Deputación na procura 
de financiación para unha 
senda peonil a Teixido

Páx. 4

 ǿ Preto de 1.900 persoas en 
Cedeira fan deporte federado 
ou a través das escolas 
municipais

Páx. 5

 ǿ Estrea do Consello Local 
da Infancia e Adolescencia 
(CLIA) nunha sesión no 
Parlamento de Galicia

Páx. 6

 ǿ As escavacións no Sarridal 
sacaron á luz, por primeira 
vez completa, unha forxa da 
época galaico romana

Páx. 6

 ǿ O Ministerio ten previsto 
licitar e iniciar a rexeneración 
da Madalena no 2024

Páx. 7

Cedeira bule nas festas de Nadal 
coa xente que vén de fóra ou 
da contorna a pasar tempo 

coa familia, facer compras e gozar 
coa hostalería e as propostas de ocio 
da vila. O Polideportivo Municipal 
de Cedeira transformarase de novo 
no centro neurálxico do lecer cunha 
chea de actividades e atraccións baixo 
cuberto e de balde para toda a familia. 
Esta proposta funcionará todas as 
tardes entre o 22 de decembro e o 4 
de xaneiro–agás festivos- de 16.30 a 
21.00h, así como as mañás dos días 
22 e 23, de 11.30 a 14.00h. O pavillón 
acollerá diferentes atraccións: Tubby 
Xtream; tren infantil, toro mecánico, 
simulador de tabla de surf, espazo de 
realidade virtual e “Interactive Wall”, 
Battle Nerf Arena, barredora Wipeout, 
Tirachinas Jumping, un circuíto de 
cars a pedais e outro de coches de 
radiocontrol. Ademais, o Concello 
promove dúas festas acuáticas na 
piscina municipal os días 27 e 29 pola 
tarde, a primeira para menores de 10 
anos, e a segunda para maiores de 10. 
O programa de Nadal completarase 

coas cabalgatas de Papá Noel e Reis 
con programas similares aos de anos 
anteriores. Para a noite de Fin de Ano o 
Concello ten organizada unha verbena 
na praza Roxa, coa orquestra Origen, 
e repetirase o plan na noite do 6 ao 7, 
que tanto éxito tivo o pasado ano, con 
outra festa amenizada pola Olympus.

O comercio, a hostalería e en xeral 
pequenos negocios de todos 

os sectores participan na campaña 
“En Nadal, en Cedeira”, que repartirá 
3.300€ en premios e que contribuirá 
a dinamizar as vendas nestas datas. 
O Concello respalda cada ano esta 
iniciativa, na que participan uns 175 
negocios. Ata o 5 de xaneiro repartirán 
rifas entre a súa clientela.

Sortearanse 3.300€ repartidos da 
seguinte maneira: un cheque de 500€, 
dous de 300€, seis de 200€ e 10 de 100€. 
Como é habitual, o sorteo convertirase 
nun acto festivo, con música, e con 

moito público asistente. Será o día 13 
na praza do Floreal, ás 20.00h. 

Durante as festas, os establecementos 
participantes na campaña adobíanse 
con árbores de luz branca, alfombras 
vermellas e paquetes de regalo. Tamén o 
comercio de Cedeira promove este ano o 
enfeite do exterior do Palacete Municipal 
cunhas bolas decoradas por alumnado 
do CEIP Nicolás do Río. Trátase de bolas 
procedentes dun negocio de animación 
infantil que foron doadas ao centro 
precisamente para esta acción, coa que 
contribuirán a poñer máis ambiente de 
Nadal na localidade.

O Concello recuperou este ano 
o campamento Concilia para 

ocupar con xogos e actividades 
as mañás de nenos e nenas nados 
entre os anos 2011 e 2018 e facer 
compatible a vida familiar e laboral 
durante as vacacións de Nadal. 
O programa funcionará nos días 
laborables entre o 22 de decembro 
e o 5 de xaneiro, ambos incluídos, 
entre as 09.00 e as 14.00 horas e 
habilitáronse 60 prazas.

Tres monitores/as ocuparanse de 
desenvolver diversas actividades 
cos nenos e nenas. Haberá xogos, 
inchables, karaoke, fotomatón con 
impresora, labirinto, obradoiros 
con materiais de refugallo… 
Teñen preferencia os menores 
empadroados en Cedeira, e a 
continuación aqueles cuxos titores 
traballen no termo municipal, e 
reservouse un número de prazas 
para menores con discapacidade.

Volve o campamento 
Concilia nas mañás 

das vacacións

O Nadal en Cedeira: propostas  
para a diversión e a conciliación

O comercio reparte nestas 
festas 3.300€ en premios

O goberno local do Concello 
de Cedeira vén de asinar a 
operación de compra dunha 

parcela propiedade da Confraría 
de Pescadores e situada no barrio 
mariñeiro de Crónicas, xunto á rúa 
de Nosa Señora do Mar. É unha 
operación que vén regularizar unha 
situación que existía de facto desde 
hai anos, xa que o Concello viña 
asumindo o coidado e mantemento 
destes terreos.

O acordo acadado polo Concello de 
Cedeira e a Confraría de Pescadores 
establece o prezo da parcela en 18.300€, 
segundo a valoración dos técnicos, e 
especifica que terá que manter o uso 
dotacional como mínimo durante 
vinte anos. A totalidade da superficie 

mide algo máis de mil metros cadrados. 
Nela unicamente está construída unha 
pista deportiva con dúas porterías, e 
o resto do espazo é zona verde, con 
algún banco, e de aparcamento. 

A franxa de terreo sitúase diante das 
vivendas da rúa de Nosa Señora do 
Mar, sobre o camiño de Area Longa. 
Desde el hai unhas excelentes vistas 
da praia da Madalena e do faro de 
Robaleira e, de feito, o lugar conta cun 
miradoiro. Segundo explicou o alcalde, 
Pablo Diego Moreda Gil, a intención do 
goberno local é adquirir tamén algunha 
outra parcela na zona e acometer unha 
posta ao día das mesmas, mantendo 
o seu carácter de espazo público e de 
lecer, así como habilitando espazos 
para aparcamento.

O Concello compra a parcela 
do miradoiro de Crónicas 

A Xunta de Goberno vén de 
aprobar o convenio que 

completa a integración da Policía 
Local de Cedeira no sistema Viogén 
de protección ás mulleres vítimas de 
violencia de xénero. 

No pasado marzo o alcalde Pablo 
Diego Moreda Gil asinara xa coa 
Delegación do Goberno o protocolo 
de adhesión ao sistema, paso previo 
necesario para establecer agora o 
convenio que fará  efectiva a súa 

implantación. O sistema Viogén 
creado polo Ministerio de Interior 
permite, a través dunha aplicación 
informática, integrar toda a 
información policial, xudicial ou 
penitenciaria pertinente, aportada 
por todas as institucións e forzas de 
seguridade que teñen competencias 
en materia de violencia de xénero. 
A integración dos corpos policiais 
municipais permite que estes axentes 
fagan o seguemento de situacións 
consideradas de risco baixo, mentres 

que a Garda Civil se encarga dos casos 
activos clasificados como de maior 
perigo. O cruce de información, 
a través da aplicación á que agora 
vai ter acceso a Policía Local de 
Cedeira, considérase esencial para 
garantir unha actuación máis eficaz 
na prevención de novos casos de 
violencia de xénero. É de especial 
interese a colaboración da Policía 
Local por ser o corpo de seguridad 
máis próximo á cidadanía e o que 
mellor coñece á veciñanza.

Complétase a integración da Policía Local no Viogén 

A subvención para 
a Escola de Música 

crece un 24%

A Xunta de Goberno Local 
aprobou a concesión dunha 

subvención de 138.000€ para gastos 
de funcionamento da Escola de 
Música Vila de Cedeira durante os 
vindeiros catro anos. A asociación 
co mesmo nome foi a única entidade 
que se presentou ao procedemento 
aberto polo Concello polo sistema 
de concorrencia competitiva, para 
garantir a continuidade dunha escola 
que fai honor á enorme afección 
musical da localidade.

A partida de 138.000€ repártese en 
11.500€ para o que resta de 2023; 
46.000€ para cada un dos seguintes 
anos 2024 e 2025 e 35.500€ para 
2026, cando haberá que convocar 
un novo procedemento. Ao igual 
que sucedeu este ano co resto das 
axudas que o Concello reparte entre 
o tecido asociativo local, tanto no 
eido da cultura como do deporte, o 
importe para o funcionamento das 
escolas de música incrementouse. 
Fíxoo nun 24% con respecto aos 
111.000€ dos anteriores catro anos. A 
subvención para a Escola de Música 
Vila de Cedeira serve para sufragar 
os gastos de persoal, así como o 
material didáctico e de oficina e 
outros vencellados ao funcionamento 
do centro. O centro contou o pasado 
curso con 145 persoas matriculadas.



Opleno aprobou en setembro 
o destino dos 408.599€ 
que lle tocan a Cedeira do 

programa POS+Adicional 2/2023 
da Deputación da Coruña. Así, 
adicarase a investimento preto do 
82% destes fondos e a cantidade 
restante, 73.700€, será para financiar 
gasto corrente. Son tres os proxectos 
que se van acometer con esta nova 
financiación provincial: “Renovación 
do pavimento nas rúas Ortigueira, 
Río Condomiñas, Río Lamos e Río 
Tixón”, valorado en 130.000€ e que vai 
dotar de novos pavimentos e rede de 
pluviais a estes catro viais; “Reforma 
e conservación do edificio escolar 
do Lugar de Corredoira”, valorado en 
144.901,04€, para poñer o inmoble 
ao servizo do tecido asociativo, e 
“Reforma e adecuación do sistema de 
saneamento en San Román”, cun custo 
de 59.997,95€ e, igualmente, dirixido 
a ofrecer espazos de convivencia e 
actividade á veciñanza.

Substitución da cuberta do 
antigo escolar de Sisalde

O Concello de Cedeira contratou as 
obras de substitución da cuberta do 
antigo escolar de Sisalde Maior, na 
parroquia de Esteiro, un inmoble que 
ten usos veciñais e que sofre unha 
importante deterioración da madeira 
do tellado. En total, o goberno local 
investiu 43.900€ (IVE incluído) nestas 
obras.

Novo ascensor eléctrico para o 
Auditorio Municipal

O Concello adxudicou recentemente a 
instalacións dun novo ascensor para o 
Auditorio Municipal por un orzamento 
de 39.905,80€ (IVE incluído). É un 
investimento que se financia a través do 
Fondo de Compensacion Ambiental e 
que repercutirá, ademais de ter un 
equipamento máis moderno e fiable, 
nunha maior eficiencia enerxética e na 
redución da contaminación. Así, con 
este contrato substituirase o actual 

ascensor hidráulico por outro eléctrico 
e con capacidade para oito persoas. 
Evitaranse as frecuentes avarías e 
fallos que ten o elevador, dado que o 
novo modelo permite o mantemento 
preditivo, e reducirase o consumo 
enerxético. Será tamén máis rápido, 
polo que axilizará a accesibilidade 
dun edificio con seis andares e que ten 
unha grande afluencia diaria.

Na procura de apoio para crear 
unha senda peonil a Teixido

O goberno local está a dar pasos para 
facer realidade unha senda peonil 
desde o mirador de Chao do Monte 
ata Santo André de Teixido. O alcalde, 
Pablo Diego Moreda Gil, e o concelleiro 
José Antonio Rodríguez mantiveron 
en outubro unha xuntanza coa 
deputada provincial de Vías e Obras, 
Mónica Rodríguez Ordóñez, para 
solicitar o apoio da Deputación neste 

proxecto, que precisa dun orzamento 
duns 600.000€. A senda peonil terá 
un percorrido duns 3 km e con ela 
o Concello de Cedeira quere seguir 
avanzando na mellora dos accesos ao 
núcleo de Santo André, o segundo 
punto de peregrinación de Galicia 
e un lugar que cada ano atrae a máis 
visitantes. 

O camiño vai facer accesible 
o percorrido para persoas con 
problemas de mobilidade que non 
poden empregar o trazado orixinal. 
A senda terá dous metros de ancho e 
o seu percorrido seguirá o da estrada 
provincial DP 2206, dándolle a esta 
máis amplitude.  Cómpre recordar 
que a Deputación Provincial rematou 
en 2021 a variante de Pontigas, na CP 
2204, salvando os estreitamentos da 
vía e está a realizar actualmente as 
obras de mellora da curva de Tide, na 
estrada 2206.

Novos investimentos do Concello 
con financiación provincial 

Unha tarima para os cinco sentidos
O Concello de Cedeira acometeu de urxencia neste inicio do curso a colocación 
de tarima no chan dunha aula do CEIP Nicolás do Río, accedendo a unha 
petición do equipo directivo. O investimento na madeira do solo (de 2.500€) 
permitiu ao centro crear a súa aula sensorial, un espazo pensado para estimular 
os cinco sentidos e que é de especial interese para o alumnado con necesidades 
especiais. O goberno local está satisfeito de ter colaborado unha vez máis co 
centro na mellora das condicións para unha educación pública de calidade.

O Concello de Cedeira 
reivindica a importancia que 
ten o deporte na vida cotiá do 

pobo, unha realidade que se concreta 
no número de persoas que asisten ás 
escolas deportivas municipais e que 
pertencen aos diferentes clubes. No 
último reconto, tras a posta en marcha 
dun novo curso de actividades, son 
1.874 os veciños e veciñas da localidade 
que practican regularmente deporte.

Así, as escolas deportivas municipais 
para adultos contan en total con 
565 persoas inscritas: 95 en Circuit 
Training; 115 en Crossfitness; 78 en 
Aquagym; 51 en Natación; 74 en 
Pilates; 80 en Pádel; 10 en Bádminton; 
11 en Saúde da Auga; 11 en Tenis e 40 en 
Ximnasia de Mantemento. En canto 
as infantís, suman outras 399: 9 en 
Tenis; 29 en Patinaxe; 46 en Ximnasia 
Rítmica; 46 en Pádel; 163 en Natación; 
34 en Fútbol Sala; 39 en Bádminton; 16 
en Voleibol e 17 en Multideporte.

Tamén destaca a variedade e vitalidade 
dos clubes deportivos de Cedeira e o 
número de deportistas con licencias 
federativas. Son 30 en Karate; 70 en 
Remo; 85 en Pádel; 55 en Baloncesto; 
9 en Bádminton; 190 no Cedeira 
SD de Fútbol; 23 no Discalzas; 85 
en Natación; 47 en Triatlón; 55 en 

Atletismo e 24 de Apader. A conta 
complétase coas 37 persoas que 
participan nas actividades deportivas 
nas parroquias de Carballa-Montoxo, 
San Román, Sisalde, Saa e Régoa, e 
coas 200 que van por libre á piscina 
e ao ximnasio municipal. Desde o 
goberno local que comparten PSOE 

e BNG subliñan o seu compromiso 
de seguir traballando para ofrecer 
mellores infraestruturas deportivas 
á cidadanía de Cedeira. É o caso da 
demandada piscina de 25 metros e 
tamén da mellora das instalacións 
do club de remo, dous proxectos que 
están entre as súas prioridades.

O Concello de Cedeira, orgulloso do 
apego ao deporte que hai no pobo

O Concello de Cedeira trata de 
corresponder ao alto interese que ten 
o deporte e fomentalo mellorando 
as intalacións municipais. Así, vén 
de entrar en uso o novo pavimento 
e o marcador do Polideportivo 
Municipal (151.000€) e está en 
execución a renovación do céspede 
artificial do campo do Beco 
(237.000€). Tamén ten o Concello  
en curso outras actuacións como 
as novas caldeiras para a piscina 
(85.000€), a ampliación do ximnasio 
(máis de 62.000€) e a compra 
de máquinas de musculación 
(20.000€). Cómpre recordar que este 
ano se incrementaron nun 66% as 
subvencións aos clubes deportivos, 
chegando aos 60.000€ (45.000€ 
para actividades e 15.000 para 
investimentos). Por outra banda, o 
Concello ten solicitada unha axuda 

ao Consello Superior de Deportes 
para dixitalizar a piscina municipal 
e que a instalación pase a formar 
parte da rede EPIC –de piscinas 
intelixentes conectadas- que está a 
impulsar a Federación Española.

Máis investimentos nas instalacións

O goberno local cedeulles 
seis proxectores de balde ás 
asociacións de veciños de 

Montoxo, Régoa, San Román, Piñeiro 
e Esteiro (neste último caso dous, 
un para o local de Saa e outro para o 
de Sisalde). Trátase de equipos que 
o Concello comprara para o colexio 
e que caeran en desuso. Quedou 
tamén con outros dous proxectores 
que poderán ser empregados polas 
entidades culturais, sociais ou 
deportivas que o soliciten. Ademais, 

o Concello adquiriu recentemente un 
desfibrilador para a nova asociación 
de veciños de Régoa, un equipamento 
que tamén teñen xa o resto das 

entidades veciñais da localidade. 
Dotouna, igualmente, dunha caldeira 
de biomasa.

Por outra banda, o Concello comprou 
recentemente un novo proxector 
para o Auditorio que permite o pase 
de películas con alta definición. Foi 
un investimento de 13.046,22€ (IVE 
incluído), sumando o proxector e a 
lente necesaria. O equipo foi elixido 
seguindo as recomendacións dos 
técnicos municpais.

Proxectores para as asociacións veciñais

O pleno da corporación de 
Cedeira aprobou a finais de 
novembro por unanimidade 

o regulamento do Consello Local 
de Infancia e Adolescencia (CLIA), 
nunha sesión extraordinaria na que 
xa estiveron presentes os trinta nenos, 
nenas e adolescentes que van integrar 
este órgano consultivo. Tal como 
explicou na súa intervención Noel 
López, concelleiro de Mocidade, o 
CLIA vai ser “o lugar de interlocución” 
coa alcaldía e o resto das concellerías, 
para “facer chegar as súas demandas 
ou necesidades e trasladar as 
preocupacións ou problemáticas que 
lles afectan”.

A creación do CLIA é consecuencia 
do Plan de Infancia e Adolescencia 
que aprobou o pleno da corporación 
de Cedeira o 5 de maio. O pleno de 
aprobación do seu regulamento foi 
o 17 de novembro, en vésperas do 
Día Mundial da Infancia. Poucos 
días despois, o 27, o CLIA estreouse 
viaxando ao Parlamento de Galicia, en 
Santiago, para participar no XI Foro da 
Infancia Unicef xunto con integrantes 
dos outros once municipios que 
contan con este organismo de 
participación. Anxo Moreda actuou 
como voceiro do CLIA cedeirés e abriu 

a quenda de intervencións subliñando 
a importancia de que nenos, nenas a 
mocedade conten á hora de deseñar 
políticas públicas e poidan opinar 
sobre os cambios que se producen na 
sociedade “porque a nós tamén nos 
afectan”.

Así, Cedeira é xa unha “Cidade 
Amiga da Infancia”, unha distinción 
que Unicef concede a aquelas vilas 
comprometidas cos dereitos dos 
nenos, nenas e adolescentes, dacordo 
coa Convención sobre os Dereitos 
do Neno, sumándose a Moeche e 
Cabanas, os outros concellos que 
gozan na zona deste título. 

Cedeira estrea Consello da 
Infancia e Adolescencia 

Reunión con Portos 
para abordar as 

obras de saneamento

O  alcalde de Cedeira, Pablo 
Diego Moreda Gil, e 

o concelleiro José Antonio 
Rodríguez mantiveron o pasado 
30 de novembro unha reunión co 
presidente de Portos de Galicia, 
José Antonio Álvarez Vidal, para 
abordar, entre outras cuestións, 
a necesidade de realizar as obras 
de saneamento na zona portuaria 
e a posible creación dun porto 
deportivo na localidade. Moreda 
Gil destacou o clima de diálogo e 
a vontade de colaboración que as 
dúas partes amosaron no encontro. 
Os representantes do Concello 
incidiron en que a falta dunha 
correcta recollida e tratamento 
das augas residuais e pluviais na 
zona portuaria de Cedeira incide 
na calidade da auga da ría e na 
actividade do marisqueo. Portos de 
Galicia comprometeuse a analizar 
esta demanda. 

Tamén se abordou a posibilidade 
de crear un porto deportivo de 
entre 50 e 60 prazas, para o que o 
goberno municipal de Cedeira vai 
elaborar un estudo técnico, e se 
falou dos problemas e humidades 
que ten o edificio da confraría e da 
necesidade de corrixilas.

V én de rematar con resultados moi 
interesantes a última campaña de 

escavación e consolidación de restos 
no Castro Sarridal, financiada pola 
Dirección Xeral de Patrimonio. Así, 
o equipo de arqueólogos descubriu 
varios elementos dunha forxa 
castrexa da época galaico romana: 
parte dos muros, a fragua, unha base 
de pedra que faría as veces de macho 
e as pías nas que estaría a auga para 
enfriar as pezas. Emilio Ramil, o 
director dos traballos, confirmou 
que en moitos xacementos galegos 
apareceron restos que confirmaron 
este tipo de actividade industrial, 

pero que esta é a primeira ocasión en 
que se poden presentar e poñer en 
valor estas estruturas.

Pola súa banda, o alcalde de 
Cedeira, Pablo Diego Moreda Gil, e 

o concelleiro de Cultura, Patrimonio 
e Deportes, José Antonio Rodríguez, 
mantiveron en setembro pasado unha 
reunión en Santiago coa directora 
xeral de Patrimonio Cultural, María 
del Carmen Martínez Insua, para falar 
dos próximos pasos da escavación 
arqueolóxica do Sarridal. A seguinte 
fase de traballos que se quere abordar 
abrangue a retirada do camiño que 
bordea as estruturas castrexas, para 
recuperar os restos que están por 
debaixo. Para garantir a circulación 
de peóns pola zona haberá que 
construír unha ponte de madeira 
sobre a zona. 

Achado dunha forxa no Castro Sarridal

O alcalde de Cedeira, Pablo 
Diego Moreda Gil, e o 
concelleiro José Antonio 

Rodríguez mantiveron o pasado 4 de 
decembro unha reunión de traballo co 
conselleiro de Sanidade, Julio García 
Comesaña, no que quedou despexado 
o acordo para a cesión dos terreos 
que van acoller o comprometido 
novo Centro de Saúde. Tal como 
explicou Moreda, está xa en marcha a 
modificación puntual do PXOM para 
facer posible a posta a disposición 
da Consellería de máis superficie e 
acometer así unha edificación que 
supere os 2.000 metros cadrados 
inicialmente requiridos.

A reunión deu continuidade ao anterior 
contacto entre Concello e Consellería, 
que fora o 4 de maio, cando os técnicos 
de Sanidade expresaron a conveniencia 
de ampliar a cesión de solo para o 
mellor desenvolvemento do proxecto. 
O goberno local puxo en marcha os 
trámites e, de feito, enviou xa o pasado 
17 de novembro a documentación 
para a avaliación ambiental da 
modificación puntual do PXOM. Con 
ela ampliarase a parcela dotacional ata 
os 3.665 metros cadrados. Deles, serán 
edificables 2.643,62 metros cadrados 
por planta e poderían chegar a facerse 

catro: soto, semisoto, baixo e primeiro 
piso. O conselleiro de Sanidade, Julio 
García Comesaña, felicitou ao goberno 
local de Cedeira pola celeridade coa 
que ten resolto esta nova demanda da 
súa administración, igual que sucedeu 
antes, cando as limitacións impostas 
pola ordenación de Costas obrigou 
a desbotar a inicial idea de ampliar o 
Centro de Saúde actual. 

Así, o Concello vai ocuparse agora de 
facer as expropiacións e os trámites 
precisos para a posta a disposición 
dos devanditos terreos, así como do 
desenvolvemento urbanístico da súa 
contorna. Na urbanización da zona 
está incluída a apertura dun novo vial 
e a creación dun aparcadoiro con 41 
prazas. 

Acordo definitivo sobre o 
solo para o Centro de Saúde

O Goberno licitará en 
breve a rexeneración 

da Madalena 

O delegado do Goberno 
en Galicia, Pedro Blanco 
Lobeiras, visitou o pasado 

día 14 a praia da Madalena de Cedeira 
acompañado do alcalde, Pablo Diego 
Moreda Gil e do primeiro tenente de 
alcalde, José Antonio Rodríguez. No 
encontro, o responsable confirmou 
que o Ministerio para a Transición 
Ecolóxica ten listos os pregos de 
licitación do proxecto de rexeneración 
do areal e que a actuación está 
orzamentada. Segundo informou, 
sairá a concurso o vindeiro ano cun 
presuposto de 2.362.615,65€ (IVE 
incluído) e executarase despois do 
verán para non interferir coa época de 
máis afluencia. 

Para corrixir os problemas e a 
degradación que a praia sofre desde 
finais dos noventa, construirase un 
espigón de 77 metros que asegurará 
a estabilidade da liña de costa fronte 
aos fenómenos erosivos. Xunto a ese 
obxectivo de devolver a estabilidade 
á Madalena, no proxecto prevese a 
reconstrución do sistema dunar e 
a súa repoboación con vexetación 
autóctona. A actuación servirá tamén 
para mellorar o encauzamento da 
desembocadura do río Condomiñas e 
do regato da Veiga.

A administración 
local de Cedeira, 

libre de deuda viva

Cedeira é un dos 53 
concellos da provincia da 
Coruña que pecharon 2022 
sen deuda coas entidades 
bancarias, tal e como 
consta no informe que fai 
público o Ministerio de 
Facenda e Función Pública. 
A saneada situación do 
Concello permite reducir o 
prazo de pago a proveedores 
e repercute nunha maior 
capacidade para afrontar 
novos proxectos.

Bando da Alcaldía 
para as empresas 

maderistas

A Alcaldía emitiu en 
novembro un bando para 
advertir aos madereiros da 
súa obriga de comunicar 
previamente data, hora, 
e ubicación das súas 
operacións extractivas, 
especificando os camiños 
que van utilizar. Ademais, 
no bando recordábase 
que as empresas teñen 
que reparar de maneira 
inmediata os danos que a 
súa actividade cause.

Xornadas Abertas 
dos Xeoparques 

Españois

O alcalde de Cedeira asistiu 
en calidade de presidente do 
Xeoparque Cabo Ortegal ás 
VIII Xornadas Abertas dos 
Xeoparques Españois da 
UNESCO os días 25 ao 28 de 
outubro no Courel. 

O Amanexo gañou 
de novo o certame 
Tapas de Outono

O xurado popular volveu 
conceder ao gastrobar 
O Amanexo o primeiro 
premio do certame Tapas 
de Outono. Degustáronse, 
a pesares de que a 
meteoroloxía era moi mala, 
case o mesmo número de 
petiscos que o pasado ano 
nos seis establecementos 
participantes. En segundo 
lugar quedou O Mesón e 
o terceiro posto foi para o 
Galifornia. 



a desde 
ben mozo 
o cedeirés 
S e r g i o  
Muíño sentiu 
interese polo 

patrimonio do seu pobo: a pesca, 
os cantos, a natureza, as historias 
que lle contaban os maiores... 
e por suposto por Santo André 
de Teixido, ese lugar máxico ao 
que terás que ir de morto se non 
das chegado de vivo. Andando o 
tempo esa paixón convertiuse en 
algo máis. O núcleo de Teixido 
centrou diferentes traballos 
académicos cando estudaba o 
grao de Turismo, logo no máster 
e máis agora, cando está a realizar 
a súa tese de doutoramento baixo 
o título “Turismo, autenticidade e 
desenvolvemento local en Santo 
André de Teixido”.

Dese interese académico xurdiu 
“Eu fun de vivo”, un proxecto no que 
Sergio Muíño pasou do persoal ao 
colectivo. A iniciativa, que lanzou en 
2019, está adicada a poñer en valor o 
patrimonio tanxible e intanxible de 
Santo André creando un vínculo entre 
a poboación e o seu desenvolvemento 
sostible. “Eu son o promotor, pero 
teño o apoio da xente de Teixido, dos 
artesáns e a veciñanza... que me abriron 
as portas e me ensinaron, entre outras 
cousas, a facer os sanandresiños”. 

O proxecto “Eu fun de vivo” alumou xa 
resultados tanxibles e concretos, como 
son os diferentes estudos que poden 
consultarse na web eufundevivo.
com, a participación en congresos, 
a realización de visitas guiadas... en 
definitiva o desenvolvemento do 

produto turístico. Entre as iniciativas 
máis recentes, a viaxe que realizou 
Sergio Muíño á illa portuguesa de 
Madeira, onde entrou en contacto cos 
artesáns das denominadas Bonecas de 
Massa, aos que puido amosar a forma 
de facer os sanandresiños. Ou o pasado 
17 de decembro, cando se celebrou 
en Porto do Cabo o I Foro de Vivos, 
promovido coa asociación de veciños 
para falar do camiño a Santo André. 
Sen esquecer todas as iniciativas 
dirixidas a recoller experiencias, 
historias, testemuñas das persoas 
que viven en Teixido ou que o visitan, 
como son os concursos de relatos, a 
recompilación de fotografías... 

Explica Sergio Muíño que a realidade 
de Teixido desde o punto de vista 
turístico cambiou radicalmente no 

ano 1971 coa construción da 
estrada. “Antes a xente chegaba 
en autobuses ata Chímparra e 
camiñando, facían noite nas 
antigas pousadas... e agora, 
segundo o último estudio que 
fixemos de maio a setembro 
pasado, o 80% da xente que 
chega a Santo André faino en 
coche e de media pasan alí 
menos de hora e media”. O perfil 
pasou de peregrino e turista 
a excursionista, confirma o 
promotor de “Eu fun de vivo”, 
que no seu traballo tamén ten 
reflexionado sobre a receita 
para protexer e potenciar 
este núcleo de poboación tan 
singular. Segundo explica, é 
importante dirixir os esforzos 
ao mantemento de Santo André 
e da súa contorna, garantindo 
que a veciñanza conta coas 
condicións precisas para vivir e 
para traballar, por exemplo, na 

gandeiría. “É preciso fixar poboación 
e manter o resto das actividades 
produtivas para que Teixido non pase 
a ser un monocultivo turístico que 
lle faría perder a súa autenticidade”, 
comenta Muíños.

O camiño da sostibilidade pasa por 
facer de Santo André un produto 
turístico diferenciado, non un 
simple complemento dos atractivos 
que ofrece Cedeira, contando coa 
comunidade local. Sergio Muíño 
ve unha grande oportunidade no 
Xeoparque Cabo Ortegal da Unesco 
e considera que Teixido pode contar 
cun punto estratéxico de información, 
dinamización e xestión de fluxos de 
visitantes non so adicado ao propio 
núcleo senón a todo o territorio.

“Eu fun de vivo”, de investigación 
académica a proxecto comunitario

